
Lei God ons in versoeking?
Liturgie

Votum 

Ps. 104:1,2,20,21 (bl. 510)

Apostoliese Geloofsbelydenis

Ps. 106:1,2,7 (bl. 529)

Wet uit Eksodus 20

Gebed

Bediening van die doop

Ps. 128:3,4 (bl.627)
Skriflesing en preek

Liefdegawe

Sb. 10-1:1-4
Gebed om seën

Skets

Teks: Matteus 6:13, HK Sondag 52
In die Onse Vader-gebed het Jesus ons geleer dat ons moet bid: “Lei ons nie in versoeking nie, maar verlos ons van die bose!” Hoe moet ons hierdie bede verstaan en wat is die betekenis daarvan vir ons lewens?
Die begrip “versoeking”

Dieselfde woord in die Griekse taal word in Afrikaans met “versoeking” of “beproewing” vertaal.  ŉ Swaarkry wat ons na die Here toe dryf, noem ons ŉ beproewing.  ŉ Swaarkry wat ons van die Here af wegdryf, noem ons ‘n versoeking.  God gebruik beproewings om ons nader aan Hom te trek. Satan gebruik versoekings om ons van die Here af weg te trek – iets wat die Here nooit sal doen nie.
“Lei ons nie in versoeking nie maar verlos ons van die bose”
Daar word nie gesê dat God ons versoek nie.  Daar word wel gesê dat God kan toelaat dat ons versoek word!  God versoek nie.  Hy kan wel toelaat dat iemand anders (soos die duiwel) ons versoek!  Dink maar hier aan iemand soos Job.  Die Here het toegelaat dat die satan vir Job versoek.
Wanneer ons dus bid dat die Here nie toelaat dat ons versoek word nie, vra ons die Here om te keer dat die satan toetse wat die Here op ons lewenspad bring, gebruik om ons te versoek om van die Here af weg te dwaal.  Daarom dat ons dan ook bid: “Bewaar ons van die bose.”
Aanmoediging vir ons lewe uit die Onse Vader

1 Kor. 10:13 sê dat God geen toets op ons lewenspad sal bring wat ons nie kan dra nie. Wanneer die satan so ŉ toets sou wou gebruik om ons van die Here af weg te trek, en God die satan toelaat om ons te versoek, sal Hy ons ook die krag gee om die satan teen te staan.  

Bid en vra voortdurend die Here se krag om die werke van die satan teen te staan.
Preek
Geliefdes in ons Here Jesus Christus

In die Onse Vader-gebed leer Jesus ons onder andere om soos volg te bid: “en laat ons nie in versoeking kom nie, maar verlos ons van die bose.”
Wat beteken hierdie bede?...  
As Jesus ons leer om te bid dat ons hemelse Vader ons nie in versoeking laat kom nie, 
· beteken dit nou dat die Here ons in versoeking kan lei?  ... ...
... Kan die Here ons in die versoeking lei?

Om die vraag te kan beantwoord: “Kan die Here ons in die versoeking lei?”, moet ons eers nadink oor 

wat ŉ versoeking eintlik is.

Wanneer ons gaan kyk na wat die woordeboek oor ŉ versoeking sê, dan vind ons dat ŉ versoeking iets is wat ŉ mens verlei.  ŉ Versoeking is iets wat ŉ mens verlei om te doen wat jy andersins nie sou doen nie.  
· ŉ Versoeking is dalk ŉ aanloklike ding om te doen, 
· maar is baiekeer die verkeerde ding om te doen.
· ŉ Versoeking verlei ons tot iets wat  meestal nie moreel reg is om te doen nie.  

· ŉ Versoeking kan selfs ŉ verleiding wees om iets onwettigs te wil doen.
Op ŉ ander plek in die Bybel, in Jakobus 1:14-15, word beskryf wat versoekings aan ŉ mens se lewe kan doen.  Daar staan geskryf: “Maar ’n mens word verlei deur sy eie begeertes wat hom aanlok en saamsleep. 15﻿Daarna, as die begeertes bevrug geraak het, bring dit die sonde voort; en as die sonde ryp geword het, loop dit uit op die dood.” 
ŉ Versoeking is duidelik ŉ baie gevaarlike ding – dit kan uitloop op die ewige dood!  Kom ons kyk weer vinnig hoe Jakobus sê ŉ versoeking werk en hoe dit kan uitloop op die ewige dood.

· Eers, sê Jakobus, word ŉ mens versoek deur dinge wat jou in die lewe verlei.  Jou begeertes word deur die versoekings op sleeptou geneem.  

· Jy sien byvoorbeeld geld by die werk in ŉ laai lê en jy weet dat niemand sal sien as jy dit vat nie.  Jy begin fantaseer oor wat jy met die geld kan maak

· Daarna, sê Jakobus, as die begeertes jou aanhou verlei, en jy daaraan begin toegee, word verkeerde dinge (sonde) gedoen.

· Jy gaan nou tot die daad oor en steel.

· Wanneer jy volhard in hierdie verkeerde dinge en aanhou sonde doen, sê Jakobus,  sal jy die ewige dood sterf.

· Jy begin nou al hoe meer steel.  Jy volhard in diefstal en ander sondes.  Jy tree duidelik nie soos ŉ kind van die Here op nie.  As jy sonder opregte berou en bekering voor God se regterstoel gaan verskyn gaan jy die ewige dood sterf soos al die ander mense wat nie aan die Here behoort nie.  
· En waar het al hierdie begin? By ŉ versoeking in jou lewe waaraan jy toegegee het!

Gemeente, baie duidelik is versoekings iets waarvan ons moet wegbly!  
· Stel ondersoek in na versoekings in jou lewe.  
· Kyk na waar jy versoek word en stry daarteen, want
· versoekings vervreem jou van die Here.  
· Versoekings dryf ŉ wig tussen jou en die Here in...
(ŉ Wig is iets wat jy tussen twee dinge inslaan om hulle los te breek van mekaar. ŉ Versoeking is ŉ wig wat tussen ons en die Here ingeslaan word om ons van die Here los te breek.)

Hier kry ons nou ook die antwoord op die vraag: “Kan die Here ons versoek of verlei?”
Nee, die Here kan ons nie versoek of verlei nie.  Hy het ons te lief.  Hy sal van sy kant af nooit iets doen wat ons van Hom vervreem, of wat ŉ wig tussen ons en Hom indryf nie!  Jakobus sê dit ook in soveel woorde: “Iemand wat in versoeking kom, moet nooit sê: “Ek word deur God versoek” nie; want God kan nie verlei word nie, en self verlei Hy niemand nie” 

Ek herhaal weer:  God verlei niemand nie, want Hy wil niemand van Hom vervreem en wegdryf nie.  Nee, eerder as om mense van Hom af weg te dryf, sal die 
Here dinge doen om mense na Hom toe aan te trek.   
Weer eens, God het sy kinders te lief.  Hy sal van sy kant af baie dinge doen om sy kinders nader en nader aan Hom te laat leef.  

God gebruik baie maniere om ons wat in Hom glo nader aan Hom te trek.  Een van hierdie tegnieke is die tegniek van BEPROEWING. 
Beproewing het in die Bybel oor ŉ ander naam.  Die ander naam vir “beproewing” is “toetsing.”  Jakobus beskryf ook vir ons hoe beproewing of toetsing werk.  In Jakobus 1:3-5 sê hy: “as julle geloof die toets deurstaan het, stel dit julle in staat om te volhard. 4﻿En die volharding moet end-uit volgehou word sodat julle tot volle geestelike rypheid kan kom, sonder enige tekortkoming.” 
Kom ek vat saam hoe werk dit as dit Here ons toets of beproef:

· Eers bring die Here ŉ toets op ons lewenspad.  Hierdie toets kan swaarkry, lyding, seerkry of watter tipe beproewing ook al wees.

· Jy kan byvoorbeeld onverwags skielik ernstig siek word en weens jou siekte ook jou werk verloor.

· Wanneer die Here so ŉ toets oor ons lewenspad bring, moet ons glo in Hom en op sy bystand en sorg bly vertrou.  Ons moet aanhou glo en nie ophou glo nie.
· Jy wat miskien siek geword en jou werk verloor het, moet nou op God by vertrou dat Hy vir jou en jou gesin sal sorg.  Jy kan dit immers nie meer doen nie.  Jy moet aanhou glo en vertrou, al verloor jy dalk jou huis en weet julle nie eers elke dag wat julle in die aand gaan eet nie.

· Wanneer ons so aanhou glo en vertrou in die Here totdat die beproewing verby is, het ons volhard in die geloof.  Ons het geleer dat vertroue op die Here werk en hoe lief die Here ons het.  Ons kom dan tot volle geestelike rypheid.

· Jy wat miskien siek geword en jou werk verloor het, jy het geleer God sorg.  Jy het deur die krisis bly vertrou.  Jy kan getuig God het gesorg.  Jy is gesterk in jou geloof en vertroue in die Here.  

Kyk net hoe het God jou deur hierdie beproewing nader aan Hom getrek!

Duidelik, God het ons lief.  Hy wil hê dat ons tot volle geestelike rypheid kom.  Ons kan alleen tot volle geestelike rypheid kom wanneer ons die toetse wat die Here vir ons aanlê deurstaan.  Beproewing en toetse is dus ŉ tegniek wat die Here gebruik om ons nader aan Hom te trek.

Geliefdes, nou is daar egter ŉ belangrike stukkie inligting wat ek aan julle moet deurgee.  Die twee begrippe (versoeking en beproewing) is in die oorspronklike taal van die Nuwe Testament een en dieselfde woord.  Máár alhoewel dit dieselfde woord is, het die woord twee duidelik verskillende betekenisse.  Hierdie betekenisse verskil van mekaar, maar is tog op ŉ manier aan mekaar verwant is.
· Volgens die een betekenis word ons getoets om ons nader aan die Here te trek. Dwarsdeur die Nuwe Testament is dit duidelik dat dit die Here is wat ons deur toetse nader aan Hom wil laat groei.  Wanneer die woord in die oorspronklike taal hierdie betekenis het, vertaal ons die woord in Afrikaans met “beproewing.”

· Volgens die ander betekenis word ons getoets, maar die doel van die toets is om ons van die Here af weg te trek, om ons van die Here te vervreem.  Hierdie is iets wat die Here nooit sal doen nie.  Wanneer die woord in die oorspronklike taal hierdie betekenis het, naamlik van vervreemding van die hemelse Here, vertaal ons dit met “versoeking.”
Wanneer Jesus ons in die Onse Vader leer om te bid: 

“Lei ons nie in versoeking nie, maar verlos ons van die Bose” 

dan word hierdie woordjie in sy tweede betekenis gebruik.  Ons bid dat ons nie so reageer op ŉ toets in ons lewe dat ons van die Here af vervreem word nie.

Broers en Susters, let op die manier waarop Jesus hierdie bede formuleer:  Hy leer ons nie om te bid:  “Vader, moet ons nie versoek nie.” Nee, dit is onmoontlik vir die Vader om ons te versoek.  
· Hy leer ons volgens die 1953-Vertaling: “Lei ons nie in versoeking nie.” 
· Die 1983-Vertaling sê: “Laat ons nie in versoeking kom nie.” 
· Kom ek stel dit nog duideliker stel – Jesus leer ons eintlik om te bid: “Vader, moenie toelaat dat ons aan versoekings blootgestel word nie.”
As die Here ons nie versoek nie, waarom moet ons dan bid dat die Here nie toelaat dat ons aan versoekings blootgestel word nie?

Geliefdes, die Here het baie vyande. Ons wat kinders van die Here is het baie vyande.  Die Heidelbergse Kategismus wys ons op drie vyande wat ons het.

· Die eerste vyand is die duiwel self.  Die duiwel se grootste ambisie is dat hy self God wil wees.  Hy wil die heerser oor alles en almal wees.  Wanneer hy God se werke kan vernietig, gee dit hom die grootste vreugde.  Wanneer hy God se kinders kan steel, dan doen hy dit.
· Die tweede vyand wat ons het, is die wêreld.  Die wêreld is eintlik maar net die handlanger van die duiwel wat die duiwel in die uitvoering van sy planne help. 

· Die derde vyand wat ons het, is ons eie sondige natuur.  Van nature wil ons nie gehoorsaam aan die Here wees nie.  Die duiwel gebruik ook ons sondige natuur om ons van die Here te vervreem.

Die duiwel gebruik die wêreld en ons sondige natuur om ons van die Here af weg te steel.  Hoe doen hy dit?
· Hy sorg dat daar in die wêreld baie versoekings na ons toe kom.  Daar is so baie dinge in die wêreld wat 

· so lekker is, 

· en lekker lyk om te doen 

· en te hê: 

· rykdom, weelde, gemak, seks, ontspanning, mag, noem maar op.
· Maar om hierdie dinge op die regte manier te verkry of te beoefen vra inspanning en selfdissipline en gehoorsaamheid aan God om dit volgens sy wil te geniet.

· Daarby weet hy dat ons menslike natuur swak is.  Ons is baie selfgerig.  Ons sal graag al hierdie oënskynlik lekker dinge van die wêreld wil hê en ons wil nie baie inspanning en selfdissipline aan die dag wil lê om dit te verkry nie.  Ons wil ons nie ook nog deur gehoorsaamheid aan God aan bande laat lê nie.
· Nou bring die satan deur die wêreld hierdie versoekinge na ons en hy weet dat ons maklik daaraan sal toegee.  

· Ons sal begin planne maak om rykdom, weelde en gemak deur oneerlikheid te verkry sonder om hard daarvoor te werk. 
· Hy weet dat ons onkuis sal begin lewe.

· Hy weet dat dit nie te moeilik is om ons met versoekinge te laat val en sodoende weg van die Here te steel nie.
· Die duiwel is baie slinks.  Hy misbruik soms selfs die toetse wat die Here op ons lewenspad bring om ons nader aan die Here te trek.  Hy misbruik die beproewings deur dit om te swaai in versoekings waar ons in God se bystand en liefde begin twyfel.  Hy maak ons selfs ook opstandig teen die Here!

Hoekom laat die Here toe 

dat die satan en sy trawante ons so met versoekings teister?
Dit is ons eie skuld.  God het alles volmaak geskape.  Dit is ons wat gekies het om ongehoorsaam aan die Here te wees.  God laat toe dat die satan ons versoek, omdat ons die versoekings oor onsself bring.  Ons wil nie regtig in alles aan Hom gehoorsaam wees nie.

Maar, Gemeente, alhoewel God toelaat dat die satan ons versoek, bly die Here lief vir ons.  
· Ons kan nie uit ons eie teen die versoekings van die satan staande bly nie.  Daarvoor is ons sondige natuur te sterk.  
· In sy liefde vir ons het God het egter Iemand gestuur wat volmaak teen die versoekinge van die satan staande kon bly.  Jesus Christus het die versoekinge van die satan volmaak weerstaan – so lees ons ook in Matteus 4!

Kyk nou net God se groot liefde vir ons!  Die enigste mens wat volmaak die versoekinge van die satan kon weerstaan, is deur God aan die kruis in ons plek gestraf.  Hy is gestraf sodat ons wat in Hom glo nie meer gestraf sal word nie.

Na sy dood aan die kruis het Jesus uit die graf opgestaan en na die hemel opgevaar.  Toe het Hy sy Heilige Gees aan sy kerk gegee.  Sy Heilige Gees woon in elke mens wat opreg in Hom glo.

Broer en Suster, as jy opreg in Jesus Christus as jou redder glo, woon die Heilige Gees van Jesus binne in jou .  En die Heilige Gees staan jou vandag by as die satan met versoekings na jou toe kom.  Jy veg nie meer uit eie krag teen die versoekings van die satan nie.  Jy veg met die krag van Jesus deur die Heilige Gees.

Daarom dat daar in 1 Korintiërs 10:13 staan: “Geen versoeking wat meer is as wat ’n mens kan weerstaan, het julle oorval nie. God is getrou. Hy sal nie toelaat dat julle bo julle kragte versoek word nie; as die versoeking kom, sal Hy ook die uitkoms gee, sodat julle dit kan weerstaan.” 

Aansporing
Geliefdes, hoekom het Jesus ons geleer om te bid: “Laat ons nie in die versoeking kom nie, maar verlos ons van die Bose?”
· As ons nie bewus is van ons eie, swak, sondige menslike natuur nie, sal ons nie bewus wees daarvan hoe maklik die satan ons kan verlei om ongehoorsaam te wees aan die Here nie.  

En onthou, as ons volhardend ongehoorsaam aan die Here is, beteken dit ons is nie regtig kinders van die Here nie.  Dan het ons nie die ewige lewe nie!
· Verder, God bring beproewings op ons lewenspad in hierdie lewe, maar die satan doen sy bes om ons in hierdie beproewings te versoek en te verlei tot ongehoorsaamheid aan die Here.
Ons het drie gedugte vyande in hierdie lewe.  Die satan, die wêreld en ons sondige natuur probeer hard om ons van die Here los te skeur.  
· Ons moet bid vir God se beskerming.  
· Ons moet bid vir God se bystand teen hierdie aanslag van die Bose.
· Bid daarom elke dag: “Laat ek nie in die versoeking kom nie, maar verlos my van die Bose.”
Sodoende kan ons met God se krag die versoekings weerstaan en beproefd elke dag nader en nader aan die Here groei!
AMEN

